
Enformaziuns y Comunicaziuns

Iolan: Cara comunité d’Al Plan, i mo conzedi na pica lerch, sön cösta Plata de 
Ploania, por dí fora döta la ligrëza y la sodesfaziun ch’i á sontí en sabeda, en gaujiun 
dla vijita pastorala de nosc vësco, Ivo Muser. Les parores aldides dertan mëssa, 
dër sciomples y atocades, la partezipaziun dai fedei, la cornisc musicala co nes 
á acompagné tresfora y la rica agàpe de conclujiun: i án podü vire na esperionza 
veramonter straordinara. I sun contont, nia ma deache döt é sté bel y é garaté, mo 
dandadöt deache i á albü la desmostraziun che canche düc dá ca val’ por le medemo 
travert, spo vën cösc travert arjunt saorí y con sodesfaziun de düc. Y la ligrëza se 
moltiplichëia. La ligrëza da partí la fede y da tó pert ala vita de dlijia. I m’aodi che 
al sides ciamó deplü momonc desco cösc, tal dagní. Y nia enultima, oressi sambën 
rengrazié de cör dötes les porsones co á dé so contribut, generus y prezius, por che 
cösta vijita pastorala garatass. Dër bel iolan a vignönn.

Carlo, presidënt dal Consei de Ploania

Conzert: En domëgna ai 29 d’otober ales 18:00 él te dlijia d’La Val en conzert da 
Gnissant con le Cor de Dlijia d’La Val, olache al gnará porté dant por le pröm iade le 
”Requiem Ladin”, con test de signor Iaco Ploner y composiziun de Franz Comploi.

Aziun: Le Cor dles Ëres fajará ince eniann ciandëres por Gnissant. Ares vën vonüdes 
la sabeda ai 21/10 do la mëssa da sëra y la domëgna ai 22/10 do la gran mëssa.

Sorvisc ai Jogn: Le SaJ lascia alessëi che le proiet ”Laur davert por la jonëza” á 
endô motü man. Tles ores de daorida, acompagnades, ciafa jones y jogn dla scora 
mesana y alta la poscibilité da s’encunté y passé le tomp lëde coi compagns. Emplü 
i vëgnel pité de vigne sort de ativitês. I jogn dal comun de Mareo pó s’encunté vigne 
dédolönesc te local dai jogn d’Al Plan y vigne jöbia te palestra, tres dales 14:30 - 17:30.

Comun: Le Comun de Mareo lascia alessëi che en sabeda ai 28 d’otober dales 8:00 
ales 17:00 pó la jont jí sora plaza dla nodadoia a se do barantli (do paiamont).

Gran chidlada: En domëgna ai 12 de novëmber vëgnel tigní ta Runcac la Gran 
Chidlada por uniuns culturales y sportives, dites, classes y clubs dal Comun de 
Mareo. La chidlada jará eniann a bën dla Uniun Sport Mareo, co festejëia sü 25 agn. 
Les iscriziuns vën tutes sö cina al vëndres ai 10 de novëmber, tla chidlara da Runcac.

Cabaret: En vëndres ai 27 d’otober ales 20:00 él tal salf ”Domëne Moling” d’La Val le 
cabaret de Lukas Lobis ”Voll des Lobis! 50 Jahre Selbstüberschätzung”, con rejia de 
Gabi Rothmüller. Enformaziuns y prenotaziuns: Aterteater al 339/6288847.

Dal Vagnele do San Mateo 22, 15-21
Te chël tomp 15s’á endüné i farisêi y á fat fora da ti 

mëter con na domanda na tënora a Gejú. 16Ensciö 
ái motü sü discepui, deboriada con chi co ea söla 
pert de Eròdes, da jí da d’ël y da ti dí: Maester, i 
sán che tö dijes dagnora la lereté y che te ensëgnes 
veramonter le tru de Dio, zonza ti mëter averda a 
zacai; deache tö ne ciares nia söla porsona. 17Disse 
encomá: Él conzedü da ti paié la culta al emparadú, 
o no? 18Mo Gejú â conesciü söa marizia y á dit: Os 
falzuns, ciodi orëise pa m’abiné te tënora? 19Mostrédemo la monëda, con chëra 
ch’i paiëis ostes cultes! Y ai ti á tigní ia en denar. 20Al i á damané: De ch’é pa cösc 
retrat y l’iscriziun? 21Ai á rospognü: Dal emparadú. Sön chëra ti ál dit: Dedi spo al 
emparadú, ci co é dal emparadú, y a Dio, ci co é de Dio! 

Parora dal Signur! - Lalt a te, Gejú Crist!

Dedi a Dio, ci co é de Dio!

Proscimi apuntamonc por la vijita pastorala dal Vësco

